
upadeshasAraH

ఉపదేశసారః

గర్గసంహితాయాం  విశ్వజిత్ఖణ్డే  త్రయస్త్రింశాధ్యః 
ప్రద్యుమ్న  ఉవాచ -

ఇదం శరీరం భువి పాఞ్చభౌతికం ఫేనోపమం కర్మగుణాదినిర్మితమ్ ।
గతాగతం కాలవశం కదాపి బుధా న శోచన్తి యథార్భకైః  కృతమ్ ॥ ౧॥
గచ్ఛన్తి చోర్ధ్వం  కిల సాత్వికా జనా మధ్యే చ తిష్ఠన్తి   హి రాజసా నరాః ।
అధః ప్రగచ్ఛన్తి  హి తామసాః పరే ముహుర్ముహుస్తే విచరన్తి కర్మభిః ॥౨॥
బిభేత్యయం వా కిల సర్వతో యథా నేత్రభ్రమేణాచలతీవ   భూర్వృథా ।
తథా చ సర్వం మనసా కృతం జగత్కాచేఽర్భకం హ్యభర్క ఆవృతో యథా ॥ ౩॥
యథా సుఖం మణ్డలవర్తినాం  చలం తథాస్తి పాతాలనివాసినామపి ।
తథామరాణాం క్రతుభిః  కృతం స్మరేత్సర్వం త్యజేత్తత్తృణవత్పరో  జనః ॥ ౪॥
ఋతోర్గుణా  దేహగుణాః స్వభావా అహర్దినం  యాన్తి యథా తథా జనాః ।
దృశ్యం చ యద్యన్న హి కిఞ్చిదస్తి యథా వ్రజే  గచ్ఛతి పాన్థసఙ్గమమ్   ॥ ౫॥
దృష్టం  యథా వస్తు యదోల్కయా తథా పరే గతే కిం హ్యుభయప్రయోజనమ్  ।
విధాయమార్గం  విచరేచ్ఛివస్య పశ్యన్హి సర్వత్ర హరిం పరేశ్వరమ్ ॥౬॥
యథేన్దురేకో  జలపాత్రవృన్దగో   యథాగ్నిరేకో విదితః సమిచ్చయే ।
తథా పరాత్మా భగవాననేకవత్సోఽన్తర్బహిః స్యాత్సుకృతేషు దేహిషు ॥ ౭॥
యోజ్ఞాననిష్ఠోఽతివిరాగమాశ్రితః    శ్రీకృష్ణభక్తస్త్వనపేక్షకోఽపి     యః ।
తపోవనం వాపి గృహం గృహం వనం స్పృశన్తి తం తే త్రిగుణా  న సర్వతః ॥౮॥
తతో యతిస్త్వధ్యగమత్పరాత్పరం సుఖీ సదాఽఽనన్దమయస్తు  బాలవత్ ।
దేహేన పశ్యత్యుత సర్వకారణం ధృతం చ వాసో మదిరామదాన్ధవత్  ॥౯॥
సూర్యోదయే సర్వతమో విలియతే ప్రదృశ్యతే  వస్తు గృహే యథా జనైః  ।
జ్ఞానోదయేఽజ్ఞానతమః   ప్రలీయతే  సమ్భ్రాజతే బ్రహ్మ  పరం తనౌ తథా ॥ ౧౦॥

ఉపదేశసారః

యథేన్ద్రియాణాం  చ పృథక్ చ వర్త్మభిర్నోన్నీయతేఽర్థస్త్రిగుణాశ్రయః    పరః ।
ఏకం హ్యనన్తస్య పరస్య ధామ తథా మునీనాం కిల శాస్త్రవర్త్మిభిః   ॥ ౧౧॥
పరం పదం కేఽపి వదన్తి వైష్ణవం   కే వాపి వైకుణ్ఠపరం   పరేశమ్ ।
శాన్తిం చ యత్కేఽపి తమఃపరం బృహత్కైవల్యమేకే  ప్రవదన్తి  ధామకే ॥ ౧౨॥
యదక్షరం కేఽపి దిశం వదన్తి కే గోలోకమాద్యం ప్రవదన్త్యథాపరే  ।
కేచిన్నికుఞ్జం  నిజలీలయాఽఽవృతం ప్రాప్నోతి  కృష్ణస్య  పదం చ తన్మునిః ॥ ౧౩॥
ఇతి గర్గసంహితాయాం  విశ్వజిత్ఖణ్డే  త్రయస్త్రింశాధ్యాన్తర్గతః  
ఉపదేశసారః సమాప్తః ।
Garga Samhita, Vishwajitkhanda, Adhaya 33 verses 11-23

